Мөслим районы Мөслим гимназиясенең 

югары категорияле татар теле һәм 

әдәбияты укытучысы Шәңгәрәева З.Н.

Блоклы – модульле укыту системасында “XX йөз башы                                        прозасы” темасы буенча практик дәрес (10 нчы сыйныф)
Тема: XX йөз башы прозасы.
Максат: 
1. XX йөз башы прозасын гомумиләштереп кабатлау.
2. Бу чорда иҗат иткән язучылар һәм аларның әсәрләренең үзләштерелү дәрәҗәсен тикшерү.
3. Укучыларда матур әдәбиятка, китап укуга кызыксыну уяту.

Җиһазлау: китап күргәзмәсе, Г.Исхакый, Ф.Әмирхан, Г.Ибраһимов, Ш.Ка-малларның портретлары, индивидуаль-дефференцияле карточкалар.
Дәрес тибы: белемнәрне тикшерү.

Дәрес планы.

I. Уңай психологик халәт тудыру.

II. Уку мәсьәләсен кую.
- Укучылар, без сезнең белән әдәбиятның зур бүлеген үтеп бетердек. Бүгенге дәресебез үтелгәннәрнең үзләштерелү дәрәҗәсен тикшерү юнәлешендә булыр. Әдәби хәзинәләребезне без нәрсәләр белән баеттык икән? Әнә шул хакта сөйләшербез.

III. Уку мәсьәләсен чишү.
1. Укытучының кереш әңгәмәсе.
Татар әдәбиятында XX йөз башы үзенчәлекле урын тота. Хронологик яктан ул үз эченә кыска вакыт аралыгын ала. I рус инкыйлабы белән башлап җибәреп, 1917нче елгы Октябрь инкыйлабы белән чикләнә. XIXгасыр урталарында башланган Яңарыш хәрәкәте XXгасыр башында иң югары ноктасына менә. Милли сүз сәнгатенең бу чорда ирешкән әдәби-эстетик казанышлары, кеше яшәешен тасвирлауның XIX гасыр реалистик традицияләре, I рус инкыйлабының шифалы җилләре тәэсирендә барлыкка килгән вакытлы матбугат, басмаханәләр, милли профессиональ театр, публицистика, журналистика Яңарышка җирлек әзерли.
Милләт темасын үзәккә куйган әдәбиятның идея эчтәлеге киңәя, ул яңадан яңа жанрлар, жанр формаларына байый. Әдәби юнәлешләр һәм алымнар яңа төс ала. 

Ә хәзер шулар хакында бергәләп искә төшерик.
Экрандагы таблицаны тутырырга.

I нәтиҗә. XX башы татар әдәбияты – гаять бай, катлаулы һәм бик кызыклы иҗат мәйданы ул.
Нәтиҗәбезнең дөреслеген исбатлау өчен эшебезне дәвам итик. 

Укучылар 2 төркемгә бүленеп утыра. Төркем җитәкчеләре билгеләнә.
Төркемнәргә биремнәр тәкъдим ителә.

I бирем.  Бу кем? Укылган өзекләрдә кем турында сөйләнә?

I төркем өчен. Ул татар милләте мәнфәгатьләрен кайгыртырга ярдәм итәрдәй бер генә мөмкинлекне дә кулдан ычкындырмый. Башта Кытайда, аннары Франциядә , Германиядә, Польшада яши. Чит илләрдә яшәгән 35 ел гомерендә әдәби, сәяси эшчәнлеген дәвам иттерә. “Милли юл”, “Яңа милли юл”журналларын чыгара. (Укучылар җавап биргәннән соң экранда Г. Исхакыйның портреты чыга.)
II төркем өчен. Аның журналистикага мөрәҗәгать итүе шәкертлек елларында ук башлана. 1905 нче елда “Мөхәммәдия”нең алдынгы шәкертләре яшерен рәвештә “Әлъислах” газетасын чыгара башлыйлар. Ул - аның җитәкчесе, мөхәррире. I хикәясе - “Гарәфә кич төшемдә” (Җаваптан соң экранда Ф. Әмирханның портреты чыга).
I төркемгә. XX гасырда инкыйлабый рухлы шигърият барлыкка килә. Прозада эшчеләр образын үзәккә куйган әсәрләр языла. Аерым әдипләр бу теманы яктыртуга ныклап керешәләр. Шуларның берсе - ... (Экранда Ш. Камал портреты)
II төркемгә. Ул Уфа губернасы Эстәрлетамак өязе Солтанморат авылында туа. Беренче хикәясе - “Зәки шәкертнең мәдрәсәдән куылуы”. (Экранда г. Ибраһимов портреты)
II нәтиҗә. Г.Исхакый, Ф.Әмирхан, Г.Ибраһимов, Ш.Камал - һәрберсе үз йөзен булдырган, тормышның төрле өлкәләрен үзенә генә хас булганча сурәтләгән каләм осталары – XX йөз башы татар чәчмә әдәбиятының үсешенә зур өлеш кертүчеләр.
II бирем. Бу кешеләрне өйләренә урнаштырырга кирәк. 

2 төркемгә дә “Кәләпүшче кыз”, “Акчарлаклар”, “Бай углы”, “Габделбасыйр гыйшкы”, “Сөннәтче бабай”, “Ул әле өйләнмәгән иде”, “Хәят”, “200 елдан соң инкыйраз”, “Нәҗип”дип язылган конвертлар һәм бу әсәр геройларының исемнәре язылган карточкалар бирелә. Һәр төркем конвертларны дөрес итеп тутырырга тиеш. Эш тәмамлангач, төркемнәр бер-берсенең эшен тикшереп, хаталар төзәтелә.
III бирем. Түбәндәге өзекләр нинди әсәрдән?
1. Менә өенә кайтып китте. Әллә никадәр күрше карчыклары берлән тулган канәфер мае исле өй аны бердән башына суккан кеби кабул итте. Ул, ишекне ачып керү берлән, шул канәфер мае исе борынга керү берлән, карчыгының, шул үзе берлән илле, алтмыш, җитмеш ел яшәгән карчыгыны юклыгыны, аның тагын бер мәртәбә кайтмый торган җиргә киткәнлегене, аның үлгәнене белде. (Сөннәтче бабай)

2. Арадан бер хатны, яңадан укып та чыкмыйча, ерткалап, тәрәзәдән ыргытты.Бу хат ирләр язуына охшатып язылган булса да, кызлар язуы икәнен  белгертеп тора иде. (Хәят)
3. Ул җитди һәм акрын тавыш белән юаткан рәвештә сөйләргә тотынды:
- Мин сиңа тагын мондый сүзләр сөйләмәм... Мин сине кардәш урынына күрәм. Син мине бу юлы кичер... Мин сине үземнең туган сеңелем кебек яратам... (Акчарлаклар)
4. Ул больниска керүеннән бик шатланган иде. Анда ашарга-эчәргә һәммәсе әзер иде. Ул гына бик зур эш түгел дә, аның кебек икенче көн ач йөргән кешегә бик кечкенә дә түгел иде. Икенче, сәламәтләнү ихтималы бар иде. (Кәләпүшче кыз)

IV бирем. Бу сүзләрне кем әйтә?
1. - Илаһи, мәхәббәт бир! Илаһи, гомерлек мәхәббәт бир инде! (Хәят)
2. - Мин сине көтәрмен! (Газизә)
3. - Сез бик мәхәббәтле! (Михаил)
4. - Әйдә мин сиңа кычкырып русча укыйм. Син Горький белән танышмы? (Анна. “ Ул әле өйләнмәгән иде”) 
5. – Шулай тарта – тарта тәмлеләнә ул, менә тагын тартып кара әле. (Фәхри.“Бай углы”)
6. - Һәрвакыт әниең берлә тора алмассың. Кияүгә китәргә вакытың җитәр, шул вакытта да әниең сүзе берлән йөрерсеңме? (Вафа. “ Бай углы”).
7. - Безнең динемезчә менә шулай кеше бер хатын алырга кирәк, сәламәт булганда хатын алмаска ярамый; өстенә башка хатын алу дөрест түгел... Сезнең өеңездә дүрт кешенең гомере әрәм булып ята. (Риза. “ Өч хатын белән тормыш”)

8. - Иректә күргән начарлыкны төрмәдә күрмәдем. Кыйналдым, мыскыл ителдем, суктырылдым, ләкин мондагы кебек күңелемә каравыл куймадылар. Теләгәнчә намазымны укыдым... (Зөләйха)

V бирем. Бу әбиләр кемнең гайбәтен саталар? (Алдан берничә укучы түбәндәге өзекләрне әзерли. Төркемнәр анда кем турында сөйләнгәнен белергә тиеш.)
1. – Аллаһы тәгалә матурлыкны бер дә кызганмаган шул аннан.
- Әй ахирәт, матур булдым дигәч тә, ул чаклы оятсызланмыйлар инде. Төнге өчләргә кадәр рус егетләре, кызлары белән йөрмәсә. 

- Әйе шул. Мөселман кызы икәнен онытмасын иде. (Хәят)
2.- Карчыгы үлгәннән соң бөтенләй ямьтапмады шул мескен.
- Өйләнеп тә карады, күңеле ятмады.

- Күңел ятарлык идемени ул. Үз карчыгының кискән тырнагына да тормый иде бит! (Сөннәтче бабай)

3. - Аны болниста ята диләр бит.
- Нишләп микән?

- И-и-и, ишетмәдеңмени? Бик начар чир эләктергән бит ул.
- Бик азып-тузып йөри икән дигәннәр иде шул. Оятсыз ук икән.
- Әнисе дә бер дә карамады шул. Яшь иргә чыккач, бала кайгысы калмады. ( Камәр.”Кәләпүшче кыз”)

4. -  Бер дигән хатыны була торып, хатын өстенә хатын алмаса, җир бит!
- И ахирәт, әйтәләр бит, “урыс баеса, чиркәү сала, татар баеса хатын ала”, -  дип.
- Үзе дә гөнаһлары өчен җитәрлек җәза алды шул инде.
- Үләр алдыннан аңлады аңлавын да...(Кәрим. “ Өч хатын белән тормыш”).
VI бирем. Өзекләрдә хаталарны тап! (Өзекләр укыганнан соң, укучылар  аның хаталарын табалар. Үзәктә  нинди әсәрләр алынган?)
1. Кыям бабайның Газизәдән башка баласы булмаганга, тегермәнче бабайның акчасы, мал-туарлары, барысы да Газизәгә калып, тагын бер рәхәт күрәчәкләр иде. Газизәнең улы кирәк анасының тәрбиясеннән, кирәк мәктәп өйрәтуеннән тәүфыйклы, әдәпле, инсафлы көенчә генә унсигез яшенә җиткәндә Кыям бабай да вафат булды. (“Бай углы”. “Акчарлаклар”)

2. Төнге сәгать  өчләрдә Мясниковларның аты Анна вә аны озатырга килгән Михаил вә Лизаны Борһан абзыйларның капка төбенә китереп җиткерде. Михаил звонок биреп, ишек ачтыргач, Аннаның кулын каты гына кысып күрешеп, шыпырт вә яшерен генә тавыш белән:
- Мин җавап көтәм! - диде. (“Хәят”. “ Ул әле өйләнмәгән иде”)
VII бирем. Бу тартмада нәрсә бар? 
Укытучы бер тартма күрсәтә. 
- Бу тартмага мин бер әсәр героеның шәхси әйберен салдым. Ул кемнеке һәм нәрсә дип уйлыйсыз?

Укучылар үзләренең җавапларын әйтәләр.
· Ни өчен шулай дип уйлыйсыз? Дәлилләгез. (Тартмага пәке салынган).
IV. Укучыларның белемен бәяләү. Һәр төркем җитәкчесе үз төркеменнән түбәндәге исемнәргә лаек укучыларны билгели:
1. Татар әдәбиятын иң яхшы белүче.
2. Иң күп китап укучы.
3. Әдәбиятны яратучы.

4. Иң зирәк, тапкыр укучы.һ.б.
V. Йомгаклау.

Әдәби юнәлешләр

